
642 hitz

Interneten ez dago egia osoa, Pako 

Ostiralean Pako Aristik idatzitako Hitzerdi patsetan atala irakurri berri dut. Internet informazio alternatiboa omen, desinformazioa planifikatuaren aroan. Dena ez da urre, ordea. Pasaian hogei urtez txukun okupatuta egondako etxetik bertako bizilagun ezin txintxoagoak bota ditugula dioen bideoa jaso du Aristi jaunak. Ertzaintzari deitu genion, bileraren bat edo beste egin genuen, bizilagunei hitz onak esan genizkien. 

Bideo horretan agertzen diren gertaeren protagonistetako bat izan naiz tamalez. Horregatik ederki ezagutzen dut gaia eta zertzelada hauekin bideo horren beste aldea gizarteratu nahi nuke. Zuk diozun moduan jendeak informazioa zure esku jartzen badu, zure gogoetekin osatu eta gizarteratzeko eta gure gobernatzeko era aipatzen duzunez, gauzatxo batzuk argitzeko beta hartuko dut. Interneteko bideo batzuetan desinformazio planifikatua ere egin daitekeela ikusiko duzu argi eta garbi. 

Hasteko, etxebizitza horiek botatzeko arrazoia zein den azaldu behar dizut. Azken urte hauetan, zoritxarrez, denon ahotan egon da Pasaiak bizi duen egoera tamalgarria, eta Karmengo Ama herri ikastetxearena ez da salbuespena. Denbora luzea eman dute bertako ikasleek eta gurasoek ezinbestekoa den obraren zain eta, azkenik, iritsi da gauzatzeko garaia. Hori da, hain zuzen ere, okupatutako maisu-maistren etxea eraisteko arrazoia: ikastetxearentzako beste eraikin bat egitea. Lehen maisu-maistren eta geroago okupen bizileku izan den ondasun publikoa orain bi eta sei urte bitarteko haurrentzako eskola izango da. Ez dut uste, hortaz, merkatu urbanistikoaren eromenik inondik ageri denik. Ez kasu honetan behintzat. 

Bilerak egin ditugula aipatzen dute bizilagunek. Egia da. Makina bat bilera egin dugu. Kontatzen ez dutena hala ere, bertan hitz egindakoak eta haien egoera banan-banan aztertu eta irtenbidea lortzeko egindako ahaleginak. Bertako bizilagunek aspaldi zekiten etxetik irten behar izango zutela. Eta aspaldi esaten dudanean, ez naiz asteez edo hilabeteez ari, urteez baizik. EAE-ANVk bai egin duena da bertan bizi zirenen egoera kontuan hartu eta eskaintza argia egin: gainontzeko pasaitar guztiek dituzten eskubide eta zerbitzuak eskaini. 

Ezkerraren balioaz ere hitz egiten duzu. Gure ustez, pasaitar guztiek aukera bera izatea da berdintasuna, eta ez batzuek etxe bat okupatu dutelako betirako ez dakigu zein neurritako eskubidea izatea. Etxebizitza eskubidea eskubide unibertsala da. Ez da etxe horietan bizi eta etxerik ez dutenena bakarrik, etxebizitzarik gabe dauden pasaitar ororen eskubidea ere bada. Gainera, bertako bizilagun batzuek edonor haserretzeko moduko portaerak izan dituzte. Badira beste etxebizitza bat dutenak. Bai, ongi irakurri duzu. Etxebizitza baten jabe izan eta, hala ere, Udalari beste bat eskatzera etorri dira. 

Ertzainei deitu geniela ere diozu. Egia da, bai. Etxea uzteko ezarritako epea amaitua bazen ere, bizilagun batzuek hala eskatuta, «gauzak ateratzen amaitzeko», eraikina bota behar zuten egunaren bezpera arte bertan egoten utzi genien. Baina eskola berria eraikitzeko lanak hasi behar zituztenean, bi egun gehiago eskatu zuten haiek ez zutela alde egingo zioten. Ez zen erabaki erraza izan, baina ikastetxe berria egiteko lanak hasi behar genituen. 

Esperientzia ez da samurra izan, zinez, baina guztietatik ikasten da zerbait. Zuk ere, Pako, desinformazio planifikatuaren aro honetan, zure tribuna publiko horretatik, gogoetaz osaturiko informazioa kokatzeko garaian, informazio zuzena erabiltzea espero dut, ez baita egia Interneten agertzen den oro. 

Adeitasunez. 

Maider Ziganda. Pasaiako alkatea. 

Mutil fina 

Gaur bisita eguna izan dugu eta gurasoak ikustera joan gara. Eta hantxe ikusi ditugu ama lorategiko bankuan eserita, eta aita ondoan gurpil aulkian. 

Egunkariak luzatu eta azaleko argazkiei erreparatu diete. Amari barre haizea marraztu aurpegian eta barru-barrutik irten zaio: «Mutil fina dok hau, ba!». Gerotxoago aitaren txanda izan da eta neuri zuzendu dit hitza: «Zenbat denbora egin jok barruan?». 

Ez dute esan, baina pentsatu bai, ene ustez. «Guk laster urtebete egingo dugu herritik kanpo eta badakigu zer den». Gure gurasoentzat bizi osoan Elgoibarren bizi ostean atzerrira joatea oso gogorra izan da. Horregatik, Elgoibartik datozen berriak kartzelan egondakoa bezalaxe itxoiten egoten dira. 

«Hilaren seian egingo diote omenaldia, ezta?». Amak aitzakia galanta du larunbatean herrira joateko, baina guk ez dakigu komeni den bizi osoko kondena dutenak egun batean irtetea. 

Halarik ere, ez dugu zalantzarik; Elgoibarrera joaten ez badira ere, beren txaloak mutil finarentzat izango dira. 

Juan Luis Mugertza. Berango. 

